              Na osnovu Odluke Upravnog odbora Zavoda za zapošljavanje Brčko distrikta BiH, broj: 04-700/10 od 19.04.2010.godine, ovlašćuje se Sektor za materijalno-pravnu zaštitu nezaposlenih i stručno-administrativne poslove Zavoda za zapošljavanje Brčko distrikta BiH da utvrdi Prečišćen tekst Pravilnika o materijalno-socijalnom osiguranju nezaposlenih lica Zavoda za zapošljavanje Brčko distrikta BiH. Sektor za materijalno-pravnu zaštitu nezaposlenih i stručno-administrativne poslove Zavoda dana 24.05.2010.godine utvrdio je prečišćen tekst Pravilnika o materijalno-socijalnom osiguranju nezaposlenih lica, pa se u skladu sa članom 3. Odluke Upravnog odbora Zavoda, broj:04-700/10 od 19.04.2010.godine, daje prečišćeni tekst Pravilnika  

P R A V I L N I K
O MATERIJALNO-SOCIJALNOM OSIGURANjU NEZAPOSLENIH  LICA
(Prečišćen tekst)
I -OPŠTE ODREDBE
Član  1.
         Ovim Pravilnikom bliže se uređuju uslovi i postupak ostvarivanja prava na materijalno-socijalno osiguranje iz osnova osiguranja za slučaj nezaposlenosti, u skladu sa Zakonom o zapošljavanju i pravima za vrijeme nezaposlenosti („Službeni glasnik Brčko distrikta BiH“ br.33/04,19/07 i 25/08), u daljem tekstu: Zakon i drugim zakonima u Zavodu za zapošljavanje Brčko distrikta BiH (u daljem tekstu: Zavod).
Član  2.
  (1) Nezaposlenim licem u smislu člana 4.Zakona smatra se lice starosne dobi od 15 do 65 godina života koje:
a) nije zaposleno ,

b)  je sposobno za rad,

c) se može zaposliti prema propisima o radu,

d)  aktivno traži zaposlenje,

e)  je evidentirano u Zavodu kao tražilac zaposlenja,

f) ne obavlja samostalnu profesionalnu  djelatnost,

g) nije redovan učenik, redovan student ili penzioner i
h)  nije poljoprivrednik koji obavlja poljoprivrednu djelatnost i koji je obavezno osiguran po osnovu katastarskog prihoda i čiji mjesečni katastarski prihod iznosi najmanje 70% od prosječne plate ostvarene u Brčko distriktu Bosne i Hercegovine ( u daljem tekstu: Distrikt) u prethodnoj godini.
   (2) Nezaposlenim licem smatra se i lice koje se prijavilo na Zavod radi ostvarivanja drugih prava, a ne radi traženja zaposlenja.
Član  3.
           Zaposlenikom se smatra svako fizičko lice koje je zaposleno shodno važećim odredbama zakona o radu Distrikta i entiteta.
Član  4.
          Zaposlenik koji osigurava svoje materijalno i socijalno osiguranje, prvenstveno osiguranjem za slučaj nezaposlenosti uplatom doprinosa za slučaj nezaposlenosti na platu i iz plate u skladu sa zakonskim propisima, smatra se licem osiguranim za slučaj nezaposlenosti.
Član 5.
          Lice osigurano za slučaj nezaposlenosti ima pravo na materijalno i socijalno osiguranje za vrijeme nezaposlenosti u skladu sa Zakonom i drugim zakonima.

Član 6.
          Materijalno i socijalno osiguranje iz člana 5. ovog pravilnika podrazumijeva:

a) novčanu naknadu,

b) zdravstveno osiguranje,
c) penzijsko i invalidsko osiguranje.
II. POSTUPAK OSTVARIVANjA PRAVA
     NA MATERIJALNO-SOCIJALNO OSIGURANjE 
                                                           Član 7.
       (1)  Nezaposleno lice ostvaruje prava na materijalno i socijalno osiguranje iz osnova nezaposlenosti u Zavodu prema mjestu prebivališta. 
       (2)   Zavod je nadležan za utvrđivanje prava na materijalno-socijalno osiguranje ukoliko su posljednje uplate izvršene na račun Zavoda.
III. NOVČANA NAKNADA I 

       POSTUPAK OSTVARIVANjA PRAVA
                                                                       Član 8.
         Pravo na novčanu naknadu za vrijeme nezaposlenosti u skladu sa Zakonom ostvaruje lice osigurano za slučaj nezaposlenosti ako je:

a) nezaposleno u smislu člana 2. ovog pravilnika,

 b) radni odnos prestao bez njegovog zahtjeva, saglasnosti ili krivice, ili mu je osiguranje prestalo na drugi način,
c) ostvario neprekidni staž osiguranja od najmanje 8 mjeseci u posljednjih 12 mjeseci, ili 12 mjeseci s prekidima u posljednjih 18 mjeseci,

d) poslodavac za vrijeme propisanog minimuma staža osiguranja uplaćivao doprinos za osiguranje od nezaposlenosti za sve zaposlene radnike.
                                                          Član 9.
       (1)  Visina novčane naknade i dužina trajanja prava utvrđuju se u zavisnosti od dužine staža osiguranja nezaposlenog lica, prosječne neto plate u Distriktu, odnosno prosječne plate koje je to lice ostvarilo u posljenja tri mjeseca rada.
       (2)  Novčana naknada iz stava 1. ovog člana isplaćuje se:
a)  tri mjeseca, za staž osiguranja do 5 godina,

b) šest mjeseci, za staž osiguranja od 5 – 15 godina,

c) devet mjeseci, za staž osiguranja od 15 – 25 godina,

d) dvanaest mjeseci, za staž osiguranja preko 25 godina.

(3)  Visina novčane naknade iznosi:
a) za nezaposleno lice koje ima do 10 godina staža osiguranja - 35 % od prosječne plate koju je to lice ostvarilo u posljednja tri mjeseca rada,
b) za nezaposleno lice koje ima više od 10 godina staža osiguranja - 40 % od prosječne plate koju je to lice ostvarilo u posljednja tri mjeseca rada,

      (4)   Iznos novčane naknade iz prethodnog stava ne može biti niži od 20% prosječno isplaćene neto plate u Distriktu, niti viši od iznosa jedne prosječne neto plate u Distriktu utvrđene prema posljednjem podatku koji je objavila nadležna institucija za poslove statistike u Distriktu.

       (5) Ako nezaposleni u posljednjem zaposlenju nema tri mjeseca rada, kao osnovica za obračun novčane naknade uzima se iznos plate ostvarene za jedan mjesec.

                                                                       Član 10.
         Ako se nezaposleno lice u periodu ostvarivanja prava na novčanu naknadu zaposli i ako se prije isteka vremena od osam mjeseci ponovo evidentira u službi zapošljavanja kao nezaposleno lice , ima pravo na preostali dio novčane naknade, ako je to povoljnije za njega, pod uslovom da se prijavi Zavodu u roku od  trideset (30) dana od dana sticanja stratusa nezaposlenog.
Član 11.
       (1)  Ukoliko nezaposleno lice podnese zahtjev za ostvarivanje prava na novčanu naknadu nadležnoj službi zapošljavanja u roku od trideset (30) dana od dana prestanka radnog odnosa ili prestanka osiguranja, prava mu pripadaju od prvog dana prestanka radnog odnosa. 

       (2)   Izuzetno od stava 1.ovog člana rok od trideset (30) dana, kod brisanja pravnog subjekta iz sudskog registra, počinje da teče od dana prijema rješenja nadležnog suda. 

       (3)  Nakon isteka  roka iz stava 1. i 2. ovog člana prava mu umanjena za period kašnjenja, počinju teći od dana prijavljivanja nadležnoj službi zapošljavanja.
       (4)   Nezaposleno lice koje podnese zahtjev po isteku vremena za koje mu  pripada pravo na novčanu naknadu, neće imati pravo na istu. 
Član 12.
       (1)  Nezaposleno lice koje podnese zahtjev za ostvarivanje prava na novčanu naknadu za vrijeme nezaposlenosti u skladu sa zakonom, dužno je dostaviti Zavodu sve potrebne podatke za utvrđivanje prava.

        (2)  Zahtjev za ostvarivanje prava na novčanu naknadu nezaposleno lice predaje lično ili putem ovlaštenog predstavnika nadležnoj službi za zapošljavanje prema mjestu prebivališta u kom slučaju se uz zahtjev prilaže kopija ovlaštenja za zastupanje.

        (3)   Uz zahtjev se prilažu sljedeći dokumenti:

a) rješenje o prestanku radnog odnosa-odluku o otkazu ugovora o radu ili rješenje o prestanku obavljanja samostalne profesionalne  djelatnosti sa razlozima prestanka,
b) dokaz o uplaćenom doprinosu za slučaj nezaposlenosti za posljednjih osam mjeseci rada neprekidno ili dvanaest mjeseci s prekidima u posljednjih osamnaest mjeseci, za sve zaposlene,
c) potvrdu o prosječnoj plati za posljednja tri mjeseca rada, 

d) radnu knjižicu,

e) kopiju potvrde o podnesenoj prijavi-odjavi sa osiguranja PIO,

f) kopiju odjave sa zdravstvenog osiguranja,

g) kopiju štednog računa.
Član 13.
     (1)    Zahtjev za ostvarivanje prava na novčanu naknadu nezaposleno lice podnosi referentu u Sektoru za posredovanje u zapošljavanju (u daljem tekstu: Sektor za posredovanje), nakon uvođenja u evidenciju nezaposlenih lica, nakon čega isti pregleda dostavljenu dokumentaciju i utvrđuje da li isti sadrži svu potrebnu dokumentaciju navedenu u članu 12. stav 3. ovog pravilnika. Ukoliko zahtjev nije potpun ostavlja podnosiocu rok od deset dana za dopunu istog, s tim da ovih deset dana ne ulaze u rok u kome je odgovorno lice u Zavodu dužno shodno odredbama Zakona o upravnom postupku Brčko distrikta BiH donijeti rješenje.

       (2)  Ako predmet u navedenom roku nije kompletiran, dostaviće se sa priloženom dokumentacijom i ovjerenim izvodom iz radne knjižice podnosioca zahtjeva, istog dana pisarnici.
Član 14.
       (1)  Upravni postupak po podnešenom zahtjevu za ostvarivanje prava na novčanu naknadu vodi zaduženi zaposlenik u Sektoru za materijalno-pravnu zaštitu nezaposlenih i stručno-administrativne poslove( u daljem tekstu:Sektor). Nakon što utvrdi da je zahtjev opravdan i priložena dokumentacija kompletna pristupa izradi rješenja i donošenju pozitivnog rješenja, odnosno negativnog rješenja ukoliko utvrdi da isti nije kompletan i u skladu sa odredbama Zakona i ovog Pravilnika.

       (2)   Rješenje kontroliše šef Sektora, a donosi direktor ili zaposlenik koga on ovlasti.
Član 15.
         Zaposlenik u Sektoru dostavlja zahtjev sa dokumentacijom i rješenjem (kompletan predmet) pisarnici. Zaposlenik na pisarnici po jedan primjerak rješenja dostavlja: Sektoru( nadležnom zaposleniku koji na osnovu istog vrši obračun i isplatu novčane naknade), korisniku prava, uz spis(dosije), referentu koji vodi evidenciju o nezaposlenom, nadležnoj inspekciji i nadležnoj službi zapošljavanja koja vodi evidenciju o korisniku novčane naknade. Nakon toga vrši arhiviranje predmeta.
Član 16.
         Protiv prvostepenog rješenja koje donosi direktor Zavoda ili od njega ovlašteno lice, može se uložiti žalba u roku od 15 dana od dana prijema rješenja Upravnom odboru Zavoda.
Član 17.
          Isplata novčane naknade vrši se jedanput mjesečno najkasnije do desetog datuma u mjesecu za prethodni mjesec, uplatom pripadajućeg iznosa na tekući račun korisnika prava otvoren kod odgovarajuće banke. O izvršenim isplatama knjigovodstvo će voditi evidencije pojedinačno po korisnicima.
Član 18.
       (1)  Nezaposleno lice nema pravo na novčanu naknadu ako je:
a)  svjesno doprinijelo prestanku radnog odnosa:
1) pismenim sporazumom sa poslodavcem;

2) otkazom ugovora o radu od strane zaposlenika;

3) ispunjavanjem uslova za ličnu penziju;

4) zbog učinjene teže povrede radnih obaveza;

5) zbog učinjenog krivičnog djela prema poslodavcu;

6) zbog odsutnosti sa rada duže od 3 mjeseca radi izdržavanja kazne zatvora.
      b)  kada se utvrdi da je dobrovoljno napustilo posao bez opravdanog razloga u smislu odredaba Zakona o radu.
      c)   1) propustilo bez opravdanog razloga dobiti odgovarajuće zaposlenje,

            2) propustilo bez opravdanog razloga pristupiti školovanju ili stručnoj obuci na koju ga je uputio Zavod,

            3) dalo lažnu izjavu prilikom podnošenja zahtjeva za ostvarivanje prava na novčanu naknadu za vrijeme nezaposlenosti,

            4) podnijelo netačan zahtjev za ostvarivanje prava na novčanu naknadu za vrijeme nezaposlenosti.
            5) doprinos za slučaj nezaposlenosti uplaćen nakon proteka roka od 30 dana od dana prijema rješenja nadležnog organa o brisanju pravnog subjekta (poslodavca) iz sudskog registra ili registra preduzetnika.
Član 19.
         Pravo na novčanu naknadu prestaje ukoliko nezaposleno lice stekne jedan ili više statusa navedenih u članu 33. Zakona.
Član 20.
       (1)  Isplata novčane naknade obustavlja se nezaposlenom:

a) za vrijeme trajanja ugovora o obavljanju privremenih i povremenih poslova;

b) za vrijeme izdržavanja kazne zatvora, mjere bezbijednosti, vaspitne ili zaštitne mjere, u trajanju do tri mjeseca;

c) za vrijeme boravka nezaposlenog u inostranstvu duže od 30 dana.

      (2) Po prestanku razloga iz prethodnog stava, nezaposleni ostvaruje pravo na novčanu naknadu za preostalo vrijeme koje je priznato za korištenje ovog prava, pod uslovom da se prijavi Zavodu u roku od 30 dana.
Član 21.
       (1)  Nezaposleno lice koje je ostvarilo primanja na koja nije imalo pravo, dužno je vratiti primljene iznose, odnosno nadoknaditi nastale izdatke u visini punog iznosa nezakonito ostvarene  naknade isplaćene na osnovu prava iz člana 27. Zakona, ako je to pravo ostvarilo:
a) na osnovu netačne izjave ili podataka za koje je znalo ili moralo znati da su netačni,

b) na neki drugi nezakonit način ili u obimu većem od onoga koji mu pripada,

c) zbog toga što nije prijavilo nastale promjene, odnosno okolnosti koje utiču na korištenje prava ili obim njegovog korištenja.
       (2)  Zavod može odlučiti da se iznosi novčane naknade i doprinosi za zdravstveno i penzijsko-invalidsko osiguranje vrate u cjelosti ili u šest jednakih rata.

Član 22.
         Ako je na osnovu pravosnažne sudske odluke ili odluke poslodavca nezaposleno lice vraćeno na posao i ako je poslodavac tom licu isplatio platu i doprinose za period u kojem to lice nije radilo, to lice je dužno vratiti Zavodu isplaćene joj iznose na osnovu utvrđenog prava na novčanu naknadu za vrijeme nezaposlenosti.
IV. ZDRAVSTVENO OSIGURANjE I
     POSTUPAK OSTVARIVANjA PRAVA
Član 23.
         Prava iz zdravstvenog osiguranja nezaposlenog i članova njegove porodice ako je on nosilac zdravstvenog osiguranja, kao i korisnika novčane naknade u slučaju nezaposlenosti, sa prebivalištem u Distriktu i entitetima ostvaruju se u skladu s propisima o zdravstvenom osiguranju Distrikta i entiteta.
Član 24.
          Obrazac prijave na zdravstveno osiguranje nezaposlenog lica sa evidencije Zavoda kao nosioca osiguranja, popunjava i ovjerava neposredno nadležni referent u Sektoru za posredovanje pri zapošljavanju, prilikom prijavljivanja nezaposlenog lica na evidenciju, ili na njegov zahtjev.
         Pravo na zdravstveno osiguranje mogu ostvariti nezaposlena lica iz člana 2. ovog pravilnika pod uslovom da nisu i ne mogu biti zdravstveno osigurana po drugom osnovu.
Član 25.
         Zdravstveno osiguranje nezaposlenog lica koje ne prima novčanu naknadu finansira se iz budžeta Distrikta, a korisnika novčane naknade iz sredstava Zavoda.

Član 26.
         Ukoliko nezaposleno lice ispunjava uslove za zdravstveno osiguranje, nadležni referent u Sektoru za posredovanje popunjava obrazac prijave na zdravstveno osiguranje i dostavlja  ga nadležnom fondu zdravstenog osiguranja, i ovu činjenicu unosi u podatke koji se za nezaposleno lice vode u evidenciji Zavoda.
Član 27.
             Ako se ocijeni da navedeno nezaposleno lice ne ispunjava uslove za korištenje prava na zdravstveno osiguranje, a nezaposleno lice insistira na pismenom izjašnjavanju o toj činjenici, referent iz prethodnog člana će njegov zahtjev za izdavanjem pismenog rješenja dostaviti zaposleniku na pisarnici. Zaposlenik na pisarnici istog dana zahtjev dostavlja nadležnom referentu u  Sektoru na rješavanje, koji u obrazloženju rješenja mora navesti razlog/e zbog kojih isti ne ispunjava uslove za zdravstveno osiguranje, uz mogućnost prigovora u roku od 15 dana Upravnom odboru Zavoda.
Član 28.
         U slučaju zaposlenja ili penzionisanja korisnika prava na zdravstveno osiguranje nadležni referent u Sektoru za posredovanje izvršiće odjavljivanje tog lica sa datumom zaposlenja ili penzionisanja, bez obzira kada se odjava dostavlja. U slučaju da se zdravstveno osiguranje nezaposlenom licu  prekida zbog sticanja uslova da bude osigurano po drugom osnovu ili zbog brisanja sa evidencije nezaposlenih lica zbog neredovnog javljanja, preseljenja i sl. odjava se dostavlja sa danom brisanja sa evidencije.
Član 29
         (1) Nezaposlenom licu sa evidencije Zavoda koje postane potpuno nesposobno za rad u skladu sa zakonom  refundiraju se troškovi ljekarske obrade u punom iznosu , pod uslovom da ovi troškovi nisu obuhvaćeni obaveznim zdravstvenim osiguranjem.
          (2) Nezaposleno lice iz stava 1.ovog člana, ovo pravo ostvaruje pod uslovom da je u trenutku utvrđivanja nesposobnosti za rad bilo na evidenciji nezaposlenih lica Zavoda i da je podnijelo zahtjev za refundaciju sredstava u roku od 90 dana, od dana utvrđivanja nesposobnosti.

Član 30.
          Nadležni referenti Sektora za posredovanje vode elektronsku evidenciju prijavljenih nezaposlenih lica na zdravstveno osiguranje i ažuriraju je u skladu sa nastalim promjenama.

V.PENZIJSKO-INVALIDSKO OSIGURANjE
    I POSTUPAK OSTVARIVANjA PRAVA
Član 31.
       (1)  Pravo na penzijsko-invalidsko osiguranje korisnika novčane naknade u slučaju nezaposlenosti i nezaposlenog lica kome nedostaje do tri godine staža osiguranja do sticanja uslova za starosnu penziju, ostvaruje se u skladu s propisima o penzijsko-invalidskom osiguranju entiteta i odredbama Zakona.

        (2)  Penzijsko-invalidsko osiguranje osigurava se nezaposlenom licu korisniku novčane naknade za vrijeme trajanja prava na novčanu naknadu za vrijeme nezaposlenosti, kao i nezaposlenom licu kome nedostaje do tri godine staža osiguranja do sticanja uslova za starosnu penziju, u skladu sa odredbama Zakona i propisa koji regulišu penzijsko-invalidsko osiguranje u entitetima.
Član 32.
       (1)  Nadležni referent u Sektoru za posredovanje popunjava korisniku novčane naknade obrazac prijave-odjave na penzijsko-invalidsko osiguranje i dostavlja ga nadležnom fondu penzijsko-invalidskog osiguranja, i ovu činjenicu unosi u podatke koji se za nezaposleno lice vode u evidenciji Zavoda.

       (2)  Prijavu-odjavu sa penzijsko-invalidskog osiguranja korisnika prava na uplatu doprinosa nedostajućeg staža osiguranja do tri godine do sticanja uslova za starosnu penziju vrši nadležni referent u Sektoru.
Član 33.
      (1)  Ukoliko se nezaposlenom kao korisniku novčane naknade ne može obezbijediti penzijsko-invalidsko osiguranje za vrijeme trajanja prava, novčana naknada će se uvećati za pripadajući iznos predviđen za ostvarivanje ovog prava.

      (2)   Novčana naknada iz prethodnog stava se uvećava tako što se neto iznos novčane naknade pomnoži sa stopom doprinosa za PIO koja se primjenjuje u nadležnom fondu u mjesecu u kome se donosi rješenje.
VI. PRELAZNE I ZAVRŠNE ODREDBE
Član 34.
         Ovaj pravilnik stupa na snagu danom donošenja.
Član 35.
         Prečišćeni tekst Pravilnika o materijalno-socijalnom osiguranju nezaposlenih lica Zavoda za zapošljavanje Brčko distrikta BiH sadrži: Pravilnik o materijalno-socijalnom osiguranju nezaposlenih lica, (broj: 04-223-2/09 od 17.02.2009, objavljen na oglasnoj ploči Zavoda), Pravilnik  o dopunama Pravilnika o materijalno-socijalnom osiguranju nezaposlenih lica (broj: 04-472-2/09 od 30.03.2009. objavljen na oglasnoj ploči Zavoda) i Pravilnik o dopuni Pravilnika o materijalno-socijalnom osiguranju nezaposlenih lica (broj:04-700-2/10 od 19.04.2010) u kojima je naznačen dan stupanja na snagu tih Pravilnika.

Broj: 02 – 886  /10                                                                            D I R E K T O R

Datum. 24. 05.2010. godine                                                   Mladenko Nenadić, dipl.aec

